
Hyrje 
 

Nisma për ridimensionimin e strukturave komunitare u riiniciua në  momentumin politiko-shoqëror 

të krijuar në vend me realizimin e konsolidimit territorial për t’iu përgjigjur njëherazi dy objektivave 

të rëndësishëm: së pari, gjallërimin e organizimit dhe aktivizmit qytetar duke siguruar që qytetarët të 

jenë partnerë në qeverisje dhe së dyti, për të fuqizuar komunitetet vendore duke garantuar qe 

shërbimet, përfaqësimi dhe qeverisja të jenë përsëri pranë komuniteteve vendore.  

Duhet thënë se oferta e ridimensionuar për strukturat komunitare që IDM është duke rekomanduar 

ka patur që në krye të herës një vëmendje aktive të qeverisë, politikës, grupeve të interesit në nivel 

vendor, përfshi qytetarët. Sikundër organizimi i komuniteteve vendore ka qenë në mënyrë konstante 

në vëmendje të donatorëve të ndryshëm që kanë mbështetur qeverisjen dhe demokracinë vendore, 

posaçërisht në këtë rast programi i PLGP/USAID. 

Qasja rregullatore që propozohet ka ambicen serioze për t’u përballur me gjithë problematikën e 

gjërave që nuk kanë funksionuar mirë në nivelin komunitar të shoqërisë sonë në zonat urbane dhe 

rurale, gjatë këtyre më shumë se dy dekada të një shoqërie të hapur. Rrjedhimisht, ajo është një sfidë 

për qeverisjen dhe shoqërinë sepse synon të vendosë në shoqëri një mekanizëm rregullator nga 

poshtë lart në sfida të tilla për  forcimin e demokracisë vendore, pjesëmarrjes dhe llogaridhënies, 

përgjegjshmërisë komunitare, kohezionit social, e për më tepër në formëzimin e qelizave 

ndërmjetësuese që do të çonin në forcimin e kapitalit social. Këto janë probleme jo të vogla që 

ndajnë demokracinë me të kundërtën e vet dhe që mjekojnë një shoqëri të copëtuar.  

Vetëorganizimi komunitar në formatin që po prezantojmë është modeli për të vetëadministruar 

bashkëjetesën komunitare, bashkërendimin qytetar për çështje mjedisore, ekonomike apo te sigurisë 

publike, duke e avancuar në këtë mënyre përgjegjshmërinë e mirëqeverisjes tek qytetari si partner.  

Po aq e rëndësishme bëhet domosdoshmëria praktike për ridimensionimin e strukturave komunitare, 

e lidhur ngushtë me çdo hap të mëtejshëm për hapjen e negociatave për anëtarësimin në BE.  

Procesi deri në anëtarësim nuk mund veçse të shoqërohet me ndërveprimin me institucionet, 

politikat dhe programet e Bashkimit Europian –  jo vetëm të qeverisë, por të të gjithë shoqërisë, të 

gjithë aktorëve publike dhe privatë, deri tek çdo grupim qytetar në zonën më të largët të vendit. 

Megjithëse e ndeshur kudo në procesin për anëtarësim, më dukshëm ajo përvijohet në politikat e 

BE-së për Zhvillim Ekonomik të Drejtuar nga Komuniteti.  

Së fundmi, duke inkurajuar çdokënd që të lexojë me vëmendje narrativin dhe rekomandimet që 

vijojnë, IDM shpreh vlerësimin për të gjithë ata që e mbështesin dhe ata që dyshojnë tek kjo 

iniciativë. Vetëm kështu ne mund ta çojmë përpara këtë axhendë për vendin.          

 

Metodologjia 
Ky studim u mbështet në rishikimin e literaturës rreth ndërlidhësit komunitar në Shqipëri, analizimin 

e dokumentave zyrtare që përshkruajnë strukturën komunitare në Shqipëri, analizimin e rasteve 

studimore rreth ndërlidhësit komunitar në rajon dhe SHBA, dhe realizimin e fokus grupeve në zona 

të ndryshme të Shqipërisë. Më poshtë jepet një përshkrim i secilës metodë.  

Rishikimi i literaturës rreth ndërlidhësit komunitar në Shqipëri: Grupi i punës grumbulloi dhe rishikoi 

studimet e realizuara rreth ndërlidhësit komunitar në Shqipëri. Pjesa më e madhe e këtyre studimeve 

është realizuar nga Instituti për Demokraci dhe Ndërmjetësim. Disa nga pyetjet që u drejtuan gjatë 

rishikimit të literaturës janë: Cili është roli i ndërlidhësit komunitar në Shqipëri? Në cilat zona është 

aplikuar ai? A ka modele të suksesshme? Cilat janë disa nga arritjet dhe vështirësitë që janë hasur në 

terren?  

Analizimi i dokumentave zyrtare që përshkruajnë strukturën komunitare: Grupi i punës u fokusua në 

strukturën komunitare dhe përcaktimin e tyre në legjislacionin shqiptar. Për shembull, u pa modeli i 

strukturës komunitare në fshat dhe qytet: kryeplaku, këshilli komunal, këshilli bashkiak, dhe 

administratori shoqëror. Disa nga pyetjet që u drejtuan gjatë analizës janë: Si zgjidhen përfaqësuesit 

vendorë? Cilat janë përgjegjësitë e tyre? A është struktura komunitare aktuale efektive?  

Analizimi i rasteve studimore rreth ndërlidhësit komunitar në rajon dhe SHBA: Grupi i punës analizoi rastet 

studimore të vendeve të mëposhtme: Maqedoni, Serbi, Mal i Zi, Kosovë, Slloveni, Bosnje dhe 

Hercegovinë, Kroaci, dhe SHBA. Analizimi i strukturave komunitare në secilin vend u fokusua në 

aspektet e mëposhtme: misioni, struktura, procedura e zgjedhjes, kompetencat dhe funksionet, 

burimet e financimit, dhe bashkëpunimi. Gjatë analizës u vunë në pah ndryshimet dhe ngjashmëritë 

midis Shqipërisë dhe vendeve të tjera. 

Realizimi i fokus grupeve: Fokus grupet u realizuan në Tiranë, Shkodër, Lushnjë, Paskuqan, Durrës, and 

Korçë. Qëllimi i fokus grupeve ishte (a) të diskutoheshin sfidat e zhvillimit komunitar me reformën 

e re administrative dhe territoriale, (b) të ndaheshin modelet e zhvillimit komunitar në rajon; dhe (c) 

të diskutohej roli i ndërlidhësit komunitar në Shqipëri. Pjesëmarrësit e fokus grupeve (n = 88) 

përfaqësonin nivele të ndryshme të vendimmarrjes lokale. Për shembull, ata ishin kryetarë, zëvendës-

kryetarë, dhe këshilltarë të njësive vendore; kryepleq; dhe anëtarë të paneleve këshillimore qytetare.  

 
Konceptualizim i Strukturave Ndërlidhëse: 

Rishikim i literaturës ndërkombëtare dhe shqiptare 
 
Koncepti i strukturave ndërlidhëse ka hyrë në debatin politik dhe social ndërkombëtar nga Berger 
dhe Neuhaus përmes librit “Fuqizimi i njerëzve: Roli i Strukturave Ndërlidhëse në Politikat Publike” 
i vitit 1977. Duke kërkuar origjinën e konceptit të strukturave ndërlidhëse, autorët e lidhin atë me 
parimin e subsidiaritetit1, zhvilluar fillimisht nga mendimi roman katolik, që thekson organizimin 
social në ndarje të vogla. Në nivelin teorik social, Emil Durkhaim dhe sociologjia gjermane e 
komunitetit dhe shoqërisë2 kanë shtruar diskutimin mbi nevojën e instrumenteve ndërmjetësuese 
midis individit dhe trysnisë së shoqërisë moderne. 
 
Në nivelin teorik politik, Edmund Burke (1909), në reflektimet e tij mbi Revolucionin Francez 
pohon se lidhja ndaj njësisë më të vogël paraprin lidhjen publike të individit me shtetin dhe 
shoqërinë.  Alexis de Tocqueville, në kryeveprën e tij, “Demokracia në Amerikë” dallon shoqërinë 
amerikane nga shoqërite e tjera europiane në sajë të aftësisë së tyre të lidhjes dhe shoqërizimit, duke 
na kujtuar që "në vendet demokratike shkenca e shoqërizimit është nëna e shkencës; zhvillimi i 
gjithçkaje tjetër varet nga progresi i saj" (Tocqueville 1945:110). Në literaturën aktuale akademike 
mbi këtë çështje (Bourdieu: 1986, Putnam: 1995), kjo dashuri kundrejt njësisë më të vogël dhe arti i 
shoqërizimit mund të justifikohen prej kapitalit social si një parakusht për shoqërinë demokratike. 
Nën këtë këndvështrim, sociologu modern Robert Nisbet (1962), me një fokus në kontekstin 
amerikan, nënvizon se humbja e ndjenjës komunitare ndalon zhvillimet demokratike.   
 

                                                           
1
 Sot, ky parim, edhe pse jo drejtpërdrejt, përfshihet në Kartën Europiane të Vetqeverisjes Vendore (1985, Neni 4/3) 

   
2 Gemeinschaft dhe Gessellschaft 

Berger dhe Neuhaus (1977:2) njihen si autorët e parë që kanë ofruar një përkufizim të strukturave 
ndërlidhëse/ndërmjetësuese si “ato institucione që qëndrojnë midis individit në jetën e tij private dhe 
institucioneve të jetës publike”. Këta studiues njohin rëndësinë e strukturave ndërlidhëse midis 
individëve në sferën e tyre private dhe megastrukturave të shoqërisë moderne. Mega-strukturat 
përfshijnë aparatin shtetëror, administratën dhe konglomeratet e ndërmarrjeve ekonomike. Sipas 
Berger dhe Neuhaus (ibid), këto struktura ndërlidhëse kuptohen si mjete me role ndërmjetësuese, që 
i shërbejnë në të njëjtën kohë si individëve ashtu edhe megastrukturave.  
 
Supozimi i tyre kryesor qëndron në faktin që strukturat ndërlidhëse konsiderohen thelbësore për një 
shoqëri demokratike. Katër kategori kryesore të strukturave ndërlidhëse përfshijnë (i) së pari, lagjia – 
e përshkruar si vendi që siguron “ekzistencën e sigurt dhe të paprekur, që na mbron nga bota e madhe 
kërcenuese dhe e çorganizuar atje jashtë” (Berger dhe Neuhaus 1996 :f. 165), (ii) së dyti, familja – 
karakterizuar nga zhvillime të ndryshme së fundmi si nivelet e larta të divorcit, nivelet e larta të 
rimartesave, (iii) së treti, kisha – që mbulon një shumëllojshmëri të institucioneve dhe shoqatave 
fetare dhe (iv) së fundmi, shoqatat vullnetare, që kuptohen si “grupimi i njerëzve që janë vet-organizuar në 
mënyrë vullnetare për të realizuar qëllime të veçnta” (ibid: f. 194). Autorët përjashtojnë korporatat e biznesit 
dhe shoqatat ekonomike. Gjithsesi, vlen të përmendet që këto struktura janë përzgjedhur duke iu 
referuar kontekstit amerikan dhe shtetit të mirëqenies sociale. Kategoritë mund të ndryshojnë sipas 
vendeve të ndryshme. Sipas supozimit të dytë, politikat publike nevojiten të integrojnë dhe 
përforcojnë këto struktura ndërlidhëse. Mënyra për të arritur këtë është përmes fuqizimit, duke mos i 
kufizuar, por përmes mbështetjes së shumësisë dhe veçantive të këtyre strukturave.  Pra, sipas Berger 
dhe Neuhaus, strukturat ndërlidhëse shihen si “institucione me fytyrë Janusi”, ku dy kokat e tyre 
drejtohen si nga qytetarët ashtu edhe drejt qeverisë. Duke përdorur përkufizimin e Berger dhe 
Neuhaus në nivel vendor, strukturat ndërlidhëse lehtësojnë komunikimin e përbashkët midis njësive 
të qeverisjes vendore (NJQV-ve) dhe qytetarëve të tyre.   
 
Një nga autorët më të fundit, Gouto, në studimin e tij (1999) argumenton se strukturat 
ndërmjetësuese promovojnë zhvillimet demokratike duke qenë se ato advokojnë dhe sigurojnë 
forma më të mira të kapitalit social. Ky autor diskuton perspektivat sociale dhe politike të 
strukturave ndërlidhëse dhe teorisë demokratike, ku e para lidhet veçanërisht me faktin që strukturat 
ndërlidhëse veprojnë kundër teprive të qeverisë dhe tregut në kontributin e Robert Nisbet. Nisbet 
(1962) përmes krahasimit të regjimeve politike dallon totalitarizmin dhe autoritarianizmin prej 
demokracisë veçanërisht prej rolit të të shoqatave ndërmjetësuese. Nisbet e kthen vëmendjen tek 
structural ndërlidhëse, si grupet sociale dhe komunitetet vendore, që qëndrojnë midis individit dhe 
shoqërisë.  
 
Dimensioni politik i strukturave ndërlidhëse vështirë të gjendet në literaturë duke qenë se  shkencat 
politike pak e kanë përqafuar këtë debat. Couto (1999: f.113) argumenton se ky dimension 
përfaqëson “hapësirën ku njerëzit gjejnë kohën për të zhvilluar lidhjet e tyre të përbashkëta dhe të 
diskutojnë alternativat ekonomike, politike dhe sociale për të ndryshuar gjendjen aktuale”. Shumë 
pak politologë kanë përfshirë strukturat ndërlidhëse në teoritë e tyre politike. Shumica prej tyre i 
kanë teorizuar strukturat ndërlidhëse si një parakusht për demokracinë, edhe pse jo në mënyrë të 
drejtpërdrejt. Barber (1984) ka analizuar demokracitë e forta dhe të dobëta, që dallohen prej nivelit të 
pjesëmarrjes qytetare, që nxitet prej këtyre strukturave komunitare.  
 
Përsa i përket literaturës shqiptare mbi ndërlidhësit komunitarë, Instituti për Demokraci dhe 
Ndërmjetësim ka ofruar tre botime “Ndërlidhësi Komunitar në Demokracine Vendore” më 2006, 
“Ndërlidhesi Komunitar si një Vlerë e Domosdoshme për Demokracinë Vendore” dhe 

“Ridimensionimi i Strukturës së Ndërlidhësit Komunitar: Përvoja dhe Rekomandime” më 2009. 
Këto botime plotësojnë hendekun e literaturës shqiptare mbi ndërlidhësit komunitarë. Diskutimet 
teorike mbi ndërlidhësit komunitarë në Shqipëri shkojnë në të njëjtën linjë me literaturën 
ndërkombëtare të përmendur më sipër. Hroni (2011) bën dallimin interesant midis 3 zonave rurale, 
Picar dhe Pepel në Gjirokaster dhe Dajç në Shkodër ku ndryshimet e jetës komunitare midis tyre i 
atribuohen vlerave të kapitalit social. Autorët shqiptarë bien dakord se ndërlidhësit komunitarë 
shërbejnë si një instrument i fuqizimit të demokracisë pjesëmarrëse dhe deliberative në nivel vendor.  
 

 

Praktika e Ndërlidhësit Komunitar në Shqipëri 
Pavarësisht se demokracia në nivel vendor mori hov pas përmbysjes së regjimit komunist dhe 
zhvillimit të politikës së decentralizimit, gjejmë fillesa të jetës komunitare dhe ndërlidhësave 
komunitarë gjatë këtij sistemi. Roli i këtyre strukturave komunitare kryhej prej këshillave popullore të 
fshatrave, të fshatrave të bashkuar, të lagjeve të qyteteve, të qyteteve dhe të lagjeve të qytetit të 
Tiranës. Kompetencat e këtyre këshillave popullore përcaktoheshin me Vendimin e Presidiumit të 
Kuvendit Popullor të Republikës Popullore Socialiste të Shqipërisë Nr. 255 dt. 30.06.1980 ndryshuar 
disa herë gjatë 1983 dhe 1984. Në veprimtarinë e tyre, këto këshilla udhëhiqeshin prej parimeve 
themelore të sanksionuara në Kushtetutën e RPSSH-së dhe në ligjin “Për Këshillat Popullore”. 
Kompetencat ishin të gjera dhe mbulonin fushën politiko-administrative, bujqësinë, mbrojtjen, 
planin dhe financën, ndërtimin, komunikacionin, tregtinë, ekonominë komunale, arsimin, kulturën 
dhe shëndetësinë. Anëtarët e Këshillave Popullorë propozoheshin në mbledhjet e Frontit Popullor, 
që përfaqësonte organizatën e masave, dhe me pas zgjidheshin me votim të fshehtë prej qytetarëve. 
Anëtarët përfaqësonin figura të respektuara të komunitetit dhe puna e tyre ishte vullnetare.  
 
Gjatë viteve 1992-1998 Shqipëria juridikisht udhëhiqej prej dispozitave kushtetuese. Ligji Nr.7605 
datë 15.09.1992 për "Nënndarjet në Bashki e Komuna dhe Organizimin e Bashkisë së Tiranës" ka 
rregulluar marrëdhëniet në nivel vendor dhe komunitar. Sipas këtij ligji (Neni 6) "[f]shati drejtohet 
nga kryeplaku (kryetari) që caktohet nga pleqësia (përfaqësia) e fshatit, që është organ këshillimor i 
tij", ndërkohë që në zonat urbane sipas Nenit 2 vepron aparati administrativ në lagje, ku struktura 
dhe numri i punonjësve vendosej prej këshillit të bashkisë, ndërkohë që emërimet, shkarkimet dhe 
pagat ishin në kompetencë të kryetarit të bashkisë. 
 
Miratimi i Kushtetutës në vitin 1998 do të shënonte edhe sanksionimin juridik të parimit të 
decentralizimit të pushtetit dhe parimit të autonomisë vendore. Miratimi i Kartës Europiane për Vet-
Qeverisjen Vendore në 1999, miratimi i ligjit Nr. 8652 “Mbi Organizimin dhe Funksionimin e 
Qeverisjes Vendore” dhe hartimi i Strategjisë Kombëtare së Decentralizimit do të mundësonin 
ligjërisht funksionimin e demokracisë vendore, ku parashikohet midis të tjerave edhe roli i 
strukturave ndërlidhëse.   
  
Ligji Nr.8652, datë 31.07.2000 “Për Organizimin dhe Funksionimin e Qeverisjes Vendore” ka 
përcaktuar nëndarjen territoriale të komunës që është fshati dhe të bashkisë që është lagjia si dhe ka 
përcaktuar strukturat drejtuese në këto nivele. Fshati drejtohet nga kryetari dhe kryesia. Në lagjet e 
bashkive funksionon aparati administrativ që drejtohet nga administratorët. Këto struktura përbëjnë 
edhe ndërlidhësit komunitarë aktualisht në Shqipëri. Këto struktura rregullohen prej Neneve 46 dhe 
47 të ligjit Nr. 8652. Sipas Nenit 46 Kryetari dhe këshilli i fshatit kryejnë dhe mbështesin “funksionet 

qeverisëse të komunës apo bashkisë në fshatin e tyre, kujdesen për zhvillimin ekonomik për 
përdorimin e burimeve të përbashkëta dhe sigurimin e harmonisë sociale”. Sipas këtij ligji, detyrat e 
hollësishme përcaktohen në rregullore dhe urdhëresa të këshillit komunal ose bashkiak. Pavarësisht 
ndryshimit në status, Neni 47 parashikon funksionet e administratorëve të lagjeve, që janë të 
ngjashme me kryetarin dhe këshillin e fshatrave.  

Qytetarët janë të njohur me këto struktura ndërlidhëse dhe ka praktika të mira të modelit të tyre,  që 
luajnë role përparësore në komunitetet vendore. Mund të përmendim rastet e mbështetura prej 
Institutit për Demokraci dhe Ndërmjetësim në Durrës, Shkodër dhe Tiranë. Këto struktura bazohen 
edhe në traditën shqiptare të vendimmarrjes, që do të thotë se këto struktura përbëjnë një qasje 
endogjene në drejtim të fuqizimit të demokracisë dhe zhvillimit vendor. 
 
Riorganizimi territorial i vendit përpos aprovimit të reformës administrative-territoriale dhe 
miratimit të Ligjit Nr. 115/2014 “Për Ndarjen Administrative-Territoriale të Njësive të Qeverisjes 
Vendore në Republikën e Shqipërisë” shtron nevojën e fuqizimit të strukturave të ndërlidhësit 
komunitar si një plotësim i hendekut demokratik që krijohet. Shqyrtimi i literaturës shqiptare mbi 
ndërlidhësit komunitar tregon se probleme janë vërejtur mbi financimin e kësaj strukture, ndarjen e 
përgjegjësive me strukturat e tjera vendore dhe agjencitë e dekoncentruara, kriteret etiko-
profesionale të kësaj figure etj. Nevojiten përmirësime të lidhura si në aspektin ligjor ashtu edhe me 
praktikën e funksionimit të ndërlidhësit komunitar në kuadër si të Ligjit të ri mbi organizimin dhe 
funksionimin e njësive të reja të qeverisjes vendore, ashtu edhe në kuadër të Strategjisë së 
Decentralizimit dhe Qeverisjes Vendore 2014-2020. 

 

Gjetjet 
 
Analiza krahasuese nxorri në pah problemet e mëposhtme: 
 
Specifikimi i strukturës komunitare 
 
Ligji i qeverisjes vendore në vendet e rajonit përfshin një kapitull specifik për strukturën komunitare. 
Numri i neneve varion nga 5 në Maqedoni në 11 në Mal të Zi dhe Kroaci. Ndërkohë, në rastin e 
Shqipërisë kapitulli VIII i ligjit 8652 ka vetëm dy nene – nenet 45 dhe 46 – për organizimin e fshatit. 
Këto nene përcaktojnë mënyrën e zgjedhjes, dhe kompetencat e kryesisë dhe kryetarit të fshatit. Në 
vendet e rajonit specifikimi përfshin dispozita që rregullojnë fushën e veprimtarisë së komuniteteve 
vendore, burimet financiare, strukturën drejtuese, mënyrën e zgjedhjes, mënyrën e funksionimit dhe 
të vendimmarrjes, raportet me organet bashkiake dhe institucionet qeveritare. Këshillat vendore i 
kanë rregulluar këto çështje nëpërmjet statutit të komunës dhe vendimit për organizimin dhe 
funksionimin e komuniteteve vendore. Është e domosdoshme të specifikohet struktura komunitare 
në Shqipëri. Pjesëmarrësit në fokus grupe ishin në favor të sanksionimit me ligj të strukturës 
komunitare; ata e karakterizuar strukturën komunitare si parakusht të zhvillimit lokal në Shqipëri. 
 
E drejta e qytetarit shqiptar për themelimin dhe organizimin e komuniteteve vendore 
 
Qytetari shqiptar nuk gëzon të drejtën për të themeluar dhe organizuar komunitetet vendore. Kjo e 
drejtë njihet në vendet e rajonit, si Bosnje Hercegovinë, Kroaci, Slloveni, Serbi, dhe Mal të Zi. Për 

shembull, në nenet 132 dhe 133 të statutit të Komunës Ulqinin përcaktohet që “Propozimi për 
themelimin e bashkësisë lokale bëhet nëpërmjet iniciativës qytetare të cilën duhet ta mbështesin me 
anë të nënëshkrimeve të tyre së paku 5% e qytetarëve nga territori për të cilin propozohet 
themelimi.” Kjo e drejtë e qytetarëve për themelimin dhe organizimin e komuniteteve vendore 
ushtrohet sipas rregullave të përcaktuara në statutet e njësive vendore. Qytetarët në Shqipëri duhet të 
gëzojnë të drejtën për të themeluar dhe organizuar komunitetet vendore.  
 
Zgjedhja e drejtpërdrejtë e përfaqësuesve lokalë 
 
Në Shqipëri, rregullat e votimit dhe numri i anëtarëve të kryesisë lokale përcaktohen nga këshilli 
komunal ose bashkiak. Ky nuk është rasti në rajon. Për shembull, në rastin e Kroacisë “anëtarët e 
këshillit zgjidhen me votim të drejtëpërdrejtë dhe të fshehtë nga qytetarët.” Dispozitat që rregullojnë 
zgjedhjen e anëtarëve të këshillit bashkiak aplikohen edhe për zgjedhjen e anëtarëve të këshillit të 
komuniteteve lokale. Ose, në statutet dhe rregulloret e komunave të Kosovës përcaktohet që 
anëtarët e këshillit zgjidhen në tubimet e qytetarëve me votim të fshehtë. Kryetar i këshillit zgjidhet 
kandidati i cili ka fituar shumicën e votave nga numri i përgjithshëm i anëtarëve të fshatit, 
vendbanimit apo lagjes urbane. Këshilli përbëhet nga 3-15 anëtarë dhe respekton kuotat gjinore dhe 
përbërjen etnike. Këshilli zgjedh nga radhët e veta kryetarin dhe nënkryetarin e këshillit. Zgjedhja e 
drejtpërdrejtë e përfaqësuesve lokalë në Shqipëri do të forcojë demokracinë vendore. 
 
Unifikimi i strukturës komunitare në zonat urbane dhe rurale 
 
Në Shqipëri, zonat urbane nuk kanë një strukturë komunitare të zgjedhur nga komuniteti dhe të 
specifikuar me ligj. Ndërkohë, procedurat, kriteret dhe mënyra e zgjedhjes së anëtarëve të këshillit në 
vendet e rajonit, si Mal i Zi, Kosovë, Maqedoni, Sloveni, dhe Kroaci janë të njëjta si për zonat 
urbane dhe ato rurale. Unifikimi i strukturës komunitare do ti shërbejë zhvillimit lokal dhe 
kohezionit social. Të gjithë pjesëmarrësit në fokus grupe mbështetën një qasje të njehsuar në formë 
dhe përmbajtje përsa i përket strukturës komunitare në zonat urbane dhe rurale. 

 
Specifikimi i burimeve financiare për strukturën komunitare 
 
Aktualisht, struktura komunitare në Shqipëri nuk ka burime financiare të përcaktuara me ligj. Ky nuk 
është rasti në pjesën më të madhe të vendeve të rajonit. Për shembull, në rastin e Malit të Zi 
struktura komunitare financiarisht mbështetet tek të ardhurat e komunës, kontributi i qytetarëve, 
fondet që mund të japin personat juridikë dhe fizikë për të financuar aktivitete të caktuara të 
vetëqeverisjes lokale, tarifat e shërbimeve, dhuratat, si dhe donacione. Në rastin e Kosovës, neni 7 i 
udhëzimit administrativ të Ministrisë së Administrimit të Pushtetit Lokal (Nr. 2008/08) përcakton 
se punët publike mund të financohen nga vetë banorët, nga komuna, nga donatorët, si dhe të 
realizohen me financime të përbashkëta. Në shtete të tjera, si Kroacia, Sllovenia, dhe Maqedonia, ligji 
autorizon statutet e komunave të përcaktojnë burimet financiare të komuniteteve vendore. Burimet 
financiare duhet të shtjellohen imtësisht edhe në Shqipëri. 
 
Tema e burimeve financiare në mbështetje të strukturave komunitare ishte më e diskutuara gjatë 
fokus grupeve. Pjesëmarrësit dhanë disa ide. Për shembull, pjesëmarrësit në fokus grupin e 
organizuar në Lushnjë propozuan si mundësi financimi përshirjen e një kuote të veçantë në tarifat e 
shërbimeve, financimin nga buxheti i bashkisë, dhe kontributin e biznesit.  
 
Statusi i strukturës komunitare 

Aktualisht, strukturat komunitare në Shqipëri nuk kanë status të qartë. E kundërta vihet re në vendet 
e rajonit. Për shembull, neni 98 i ligjit të bashkësive vendore në Mal të Zi specifikon se “Një 
autoritet kompetent komunal duhet të mbajë regjistrin e komuniteteve lokale. Pas regjistrimit, një 
komunitet lokale do të marrë cilësinë e personit juridik. Ministria përgjegjëse për vetëqeverisjen 
lokale krijon formën e regjistrit dhe vendos për metodat e mbajtjes së tij.”  E njëjta gjë vihet re edhe 
në Kroaci, Slloveni, dhe Serbi. Në disa raste, si në komunën Ulqin, struktura komunitare ka numër 
llogarie dhe mund të kryeje transaksione financiare.  
 
Misioni i strukturës komunitare 
 
Strukturat komunitare në zonat rurale në Shqipëri kanë si mision të kryejnë dhe të mbështesin 
funksionet qeverisëse të komunës si dhe të kujdesen për zhvillimin ekonomik, për përdorimin e 
burimeve të përbashkëta dhe sigurimin e harmonisë sociale. Ndërkohë në vendet e rajonit misioni i 
strukturave komunitare është i lidhur në mënyrë specifike me komunitetin, demokracinë lokale dhe 
me nevojat dhe interesat e qytetarit. Konkretisht, misioni i strukturave komunitare në vendet e 
rajonit lidhet me: (a) pjesëmarrjen aktive qytetare në proceset e vendimmarrjes; (b) përfaqësimin e 
interesave të qytetarëve dhe të paraqitjes së tyre në mënyrë të organizuar para institucioneve 
vendimmarrëse publike; (c) llogaridhënien dhe transparencën; (d) zhvillimit lokal të udhëhequr nga 
komuniteti; (e) lehtësimin dhe mbështetjen e zbatimit të ligjit; (f) sigurimin e harmonisë dhe të 
kohëzionin social; (g) ruatjen dhe përdorimin e burimeve; dhe (h) përmirësimin e shërbimeve 
publike dhe ushtrimin e autoritetit sa më afër qytetarit. Për shembull, komunitetet vendore në Kroaci 
janë përkufizuar si “një formë e pjesëmarrjes së drejtpërdrejtë të qytetarëve në vendimmarrje për 
detyra lokale me ndikim të drejtpërdrejtë dhe të përditshëm në jetën dhe punën e qytetarëve.” Ose, 
statuti i Komunës Tetovë përcakton se “Qytetarët e Komunës vendosin edhe për punët me rëndësi 
të drejtpërdrejtë dhe të përditshme të jetës dhe punës edhe nëpërmjet të formave të vetëqeverisjes 
vendore të cilat mund t'i themelojnë në përputhje me këtë Statut.” Një përqasje fuqizuese do të 
përmirësojë dinamikat e zhvillimit lokal në Shqipëri. 
 
Kompetencat për adresimin e plotë të sfidave lokale  
 
Struktura aktuale komunitare në Shqipëri ka një sërë kompetencash por këto kompetenca nuk mund 
të adresojnë plotësisht sfidat lokale. Sipas ligjit 8652 (neni 46, pika 2), këshilli komunal mund ti 
ngarkojë kryetarit ose kryesisë së fshatit detyra të tilla si: (a) kujdesjen për parandalimin e ndërhyrjeve 
të paligjshme në sistemin e furnizimit me ujë të pijshëm; (b) marrjen e masave në rastet e 
ndërhyrjeve të paligjshme në sistemin e kanalizimeve të ujërave të bardha, të ujërave të zeza dhe 
kanaleve mbrojtëse të zonave të banuara; (c) ruajtjen dhe zhvillimin e vlerave kulturore dhe historike 
vendore, organizimin e veprimtarive dhe administrimin e institucioneve përkatëse; (d) permirësimin 
e shërbimit veterinar; (e) mbarëvajtjen e shërbimit të dekorit në fshat; dhe (f) marrjen e masave për 
grumbullimin dhe largimin e mbeturinave. Zhvillimet që kanë ndodhur pas miratimit të ligjit 8652 
sugjerojnë se këto kompetenca duhet të rishikohen; struktura komunitare duhet të luajë një rol më 
aktiv në adresimin e sfidave kryesore të zhvillimit të komunitetit. Mund të mësojmë për shembull 
nga rasti i Kosovës, ku kompetencat shtrihen në: (a) lehtësimin e zbatimit të ligjit; (b) përcaktimin 
dhe organizimin e grumbullimit të kontributeve; (c) përgatitjen dhe organizimin e aksioneve 
vullnetare në interes të lokalitetit; (d) dhënien e kontributit në rastet e emergjencave civile; (e) 
paraqitjen e organizuar të qytetarëve para Komunës dhe organeve të saj; (f) organizimin dhe 
mobilizimin e komunitetit; si dhe (g) promovimin dhe zhvillimin e transparencës, llogaridhënies dhe 
pjesëmarrjes qytetare në proceset e vendimmarrjes. Kurse në rastin e Maqedonisë banorët mund të 

“shqyrtojnë çështje, marrin qëndrime dhe përgatisin propozime për çështje me rëndësi të 
drejtpërdrejtë dhe të përditëshme për jetën dhe punën e banorëve të atij territori.” 
 
Pjesëmarrësit në fokus grupin e realizuar në Tiranë sugjeruan që “mbështetja dhe lehtësimi i zbatimit 
të ligjit” të jetë kompetenca kryesore e strukturës komunitare. Njëkohësisht, gjatë diskutimeve u 
përmend se këshilli bashkiak duhet të ketë rol kryesor në përcaktimin e kritereve dhe kompetencave 
të strukturës komunitare. Jo të gjithë pjesëmarrësit u shprehën mbështetës për qasjen vullnetare ndaj 
struktures komunitare. Megjithatë, shumë bashkëbisedues sollën shembuj të aktivizimit vullnetar në 
komunitet. Pjesëmarrësit në fokus grupe, si për shembull në fokus grupin e Tiranës, theksuan se 
duhet të punohet fort për të ringjallur ndjenjën e vullnetarizmit. Nga ana tjetër, u përmendën disa 
raste ku janë ravijëzuar disa bërthama vullnetarizmi dhe mbi të cilat mund të reflektohet, si për 
shembull komisionet qytetare të mbështetura nga USAID-i, organizatat me bazë komunitare të 
mbështetura nga PNUD-i, dhe ndërlidhësi komunitar i mbështetur nga IDM-ja në Durrës, Tiranë, 
dhe Shkodër. 
 
Marrëdhëniet vertikale dhe horizontale të bashkëpunimit  
 
Aktualisht, struktura komunitare në Shqipëri nuk mbështetet në marrëdhënie të forta bashkëpunimi. 
Ajo që vihet re në rajon dhe më tej është promovimi i bashkëpunimit horizontal dhe vertikal. Për 
shembull, në rastin e Kosovës “Statuti dhe rregulloret lokale komunale e përcaktojnë formën e 
bashkëpunimit ndërmjet komunës dhe fshatrave, vendbanimeve dhe lagjeve urbane dhe fushën e 
punës dhe organizimin e fshatrave, vendbanimeve dhe lagjeve urbane.” Njëkohësisht, mbështetet 
edhe bashkëpunimi horizontal. Konkretisht, “Nga statutet e komunave, fshatrat, vendbanimet dhe 
lagjet urbane u njihet e drejta dhe mundësia për të organizuar dhe realizuar bashkëpunimin në mes 
veti për ushtrimin e aktiviteteve të përbashkëta të bartura nga Komuna.” Marrëveshjet e 
bashkëpunimit miratohen nga këshilli i komunës. Në rastin e Malit të Zi, shtatë nene rregullojnë 
procesin e bashkëpunimit horizontal. Komunitete lokale të cilat ndajnë interesa të përbashkëta mund 
të bashkëpunojnë dhe themelojnë qendrën komunitare me organet e saj, si këshillin, presidentin dhe 
sekretarin e qendrës lokale. Me regjistrimin e qendrës në regjistrin e komuniteve vendore, qendra 
fiton statusin e personit juridik. 
 
Vendosja e marrëdhënieve të bashkëpunimit është thelbësore. Pjesëmarrësit në fokus grupe 
mbështetën vendosjen e marrëdhënieve të bashkëpunimit si dhe kërkuan shmangien e krijimit të 
strukturave paralele. Ata shtruan pyetjet e mëposhtme: A do ta pengojë struktura komunitare 
qeverinë qëndrore? Sa do të konfliktohet struktura komunitare me administratën shtetërore? Nëse 
po, si mund të shmanget një gjë e tillë? 
 
 

Rekomandimet 
 
1) Përfshirja e një kapitulli specifik të quajtur “Vetëqeverisja Komunitare” në ligjin e ri 

“Për Organizimin dhe Funksionimin e Qeverisjes Vendore”. Përmirësimi i demokracisë 

vendore kërkon instrumenta ligjor që e vendosin qytetarin dhe komunitetin si pjesë të zgjidhjes 

së çështjeve, nevojave dhe interesave të tyre.  Ky kapitull i veçantë duhet të ketë dispozita që: 

a. rregullojnë parimet e vetëorganizimit dhe të  vetëqeverisjes komunitare;  

b. specifikojnë parimet kryesore të ngritjes dhe funksionimit të organeve përfaqësuese dhe 

drejtuese komunitare; dhe  

c. ju japin kompetencë/autoritet këshillave të bashkisë të rregullojnë  fushën e veprimtarisë 

së komuniteteve vendore, mënyrën e funksionimit dhe të vendimarrjes, mënyrën e 

zgjedhjes së organeve përfaqësuese dhe drejtuese komunitare, burimet financiare, 

mënyrën e bashkëpunimit dhe raportet me organet bashkiake dhe me institucionet e tjera 

publike etj. 

2) Qëndrimi në themel të organizimit komunitar i parimit të vullnetarizmit për 

vetëorganizim dhe vetëkontributit komunitar si dhe filantropisë dhe humanizmit qytetar. 

Vetëqeverisja komunitare i referohet aftësisë së individëve, familjeve, organizatave dhe 

komunitetit për t’u organizuar vullnetarisht e për të vepruar e marrë përgjegjësi në interes dhe në 

dobi të tyre e të komunitetit.  

3) Zgjedhja dhe funksionimi i organeve përfaqësuese e drejtuese komunitare me të njëtin 

parim zgjedhje dhe funksionimi si në zonat rurale dhe në zonat urbane. Nga qershori 

2015, bashkia do të jetë e vetmja formë e organizimit dhe funksionimit të qeverisjes vendore në 

vend (si në zonën rurale dhe në urbane). 

4) Mirëpërcaktimi i misionit të organeve përfaqësuese dhe drejtuese komunitare. 
Përmirësimi i demokracisë vendore, minimizimi i efekteve potecialisht negative të sistemit të 
konsoliduar territorial, plotësimi i nevojave dhe përmirësimi i cilësisë së jetës së qytetarit kërkon 
që misioni i tyre të shihet në sferën e: 
 

 Pjesëmarrjes aktive qytetare në proceset e vendimmarrjes; 

 Perfaqësimit të interesave të qytetarëve dhe të paraqitjes së tyre në mënyrë të organizuar 

para institucioneve vendimarrëse publike; 

 Promovimit dhe të zhvillimit të llogaridhënies e të transparencës; 

 Zhvillimit vendor të udhehequr nga komuniteti; 

 Lehtësimit dhe të mbështetjes së zbatimit të ligjit;  

 Sigurimit të harmonisë dhe të kohezionit social; 

 Ruatjes dhe përdorimit të resurseve të përbashkëta; 

 Përmirësimit të shërbimeve publike dhe të ushtrimit të autoritetit sa më afër qytetarit. 

 

5) Përcaktimi i kompetencave të udhëhequra nga parimi “Në një demokraci të konsoliduar 
vendore qytetari nuk është problemi por zgjidhja”. Në bazë të këtij parimi decentralizimi 
nuk shihet vetëm si transferim i pushtetit nga qeverisja qendrore tek qeverisja vendore, por si 
transferim i pushtetit tek komuniteti dhe qytetari, me qëllim që ai vetë të ketë mundësi dhe 
autoritet për të zgjidhur çështjet, nevojat dhe interesat e tij të përditshme. Rekomandohet që 
kompetencat të përcaktohen:  
 

a. si kompetenca dhe të drejta të qytetarit, i cili(pa u kufizuar vetëm në këto): 

  të zgjedhi apo të japi pëlqimin për organet përfaqësuese dhe drejtuese komunitare;  

 të vendosi për ngritjen, themelimin, bashkimin, ndarjen e strukturave komunitare;  

 të vendosi masën, nivelin dhe qëllimin e vetëkontributit qytetar;  

 të vendosi rregulla dhe norma në përputhje me ligjin dhe statutin e bashkisë për 
ruatjen dhe përdorimin e resurseve të përbashkëta, për harmoninë sociale, për 
lehtësimin dhe mbështetjen e zbatimit të ligjit, për standardet minimale të 
shërbimeve komunitare dhe për rregullat dhe normat e transparencës në komunitet. 

b. si kompetenca dhe të drejta të organeve përfaqësuese e drejtuese komunitare. Këto 
kompetenca rrjedhin nga misioni i tyre (shiko pikën tre) dhe sugjerohet mirëpërcaktimi 
nga Këshilli i bashkisë dhe nga kuvendet qytetare kompetencat e (pa kufizuar vetem në 
këto): 

 përfaqësimit të komunitetit; 

 organizimit të komunitetit për të shprehur opinionet, nevojat dhe preferencat e tij 
dhe përcjelljen e tyre tek vendimarrësi;  

 informimit të qytetarëve për nismat dhe politikat bashkiake e të institucioneve të 
tjera publike, si dhe të mobilizimit të komunitetit për të lehtësuar zbatimin e tyre; 

 evidentimit dhe parandalimit të ndërhyrjeve të paligjshme në asete dhe në burime 
publike; 

 planifikimit, ndërtimit dhe zbatimit të nismave dhe politikave zhvillimore të 
udhëhequra nga komuniteti; 

 organizimit dhe kryerjes së disa shërbimeve bazë e të përditshme komunitare; 

 bashkëpunimit me institucionet e tjera për të lehtësuar zbatimin e ligjit, për të 
realizuar kohezionin social. 

 
6) Parashikimi i burimeve financiare në dispozitat e kapitullit “Vetëqeverisja Komunitare” 

dhe rregullimi i procedurave të grumbullimit, përdorimit dhe të transparencës nga 
Këshilli i bashkisë. Përmbushja me sukses e misionit, kompetencave dhe detyrave nga ana e 
organeve përfaqësuese dhe drejtuese komunitare kërkon edhe burime të mjaftueshme financiare. 
Bazuar në përvojën e vendeve të rajonit, rekomandohet që të diskutohen dhe të vlerësohen si 
burime të mundshme  

a. vetëkontributet e qytetarëve; 
b. tranfertat nga buxheti i bashkisë;  
c. tarifat e shërbimeve komunitare;  
d. financimet dhe donacionet nga persona fizik dhe juridik;  
e. grantet dhe financimet nga projektet e huaja etj. 
 

7) Përcaktimi i statusit të strukturave komunitare në dispozitat e kapitullit “Vetëqeverisja  
Komunitare” ose lënia e përcaktimit të statusit në kompetencë të Këshillit të bashkisë. 
Për arsye të mirëfunksionimit të organeve përfaqësuese e drejtuese komunitare dhe bazuar në 
kuadrin aktual ligjor dhe në përvojën e vendeve të rajonit –në disa ato kanë statusin e personit 
juridik dhe në disa të tjera jo, ne e konsiderojmë me rëndësi përcaktimin e statusit të tyre.   

 
8) Rregullimi  i “bashkëpunimit horizontal” me dispozitë ligjore ose me vendim nga ana 

Këshillit të bashkisë, ku organet përfaqësuese dhe drejtuese  komunitare të gëzojnë të 
drejtën e bashkëpunimit dhe të drejtën krijimit të organizmave bashkëpunuese në 
interes dhe dobi të komunitetit. Në jetën dhe veprimtarinë e përditshme organet përfaqësuese 

e drejtuese komunitare kanë nevojë të bashkëpunojnë me fqinjët, me organizata dhe rrjetet e 
shoqërisë civile, me grupet e interesit, me forumet intelektuale, rinore, qytetare etj.  

 
9) Parashikimi i marrëdhënieve dhe raporteve me këshillin/kryetarin e bashkisë dhe 

institucionet e tjera, si një nga apektet më të rëndësishme të punës, veprimtarisë dhe 
funksionalitetit të organeve përfaqësuese e drejtuese komunitare. Rekomandohet që këto 
marrëdhënie/raporte të shihen në dy drejtime: 

 
a. organet komunitare për çeshtjet dhe veprimtarinë e tyre komunitare duhet të gëzojnë 

autonominë dhe lirinë e duhur  për të realizuar me sukses misionin dhe përgjegjësinë e 
tyre; dhe  

b. këto marrëdhënie/raporte duhen parë si komplementare/plotësuese, lehtësuese e 
mbështetëse për punën dhe veprimtarinë e bashkisë dhe institucioneve të tjera publike. 
Ne sugjerojmë që autoritetet e bashkisë dhe të institucioneve të tjera publike mund t’u 
delegojnë kompetenca nga kompetencat e veta organeve komunitare. Delegimi i 
kompetencave duhet të shoqërohet kurdoherë me rregulla, standarde dhe burime të 
mjaftueshme financiare.  

 
10) Nisur nga përvojat e ngritura në vend, ne sugjerojmë emërtimin e mëposhtëm për 

organet përfaqësuese e drejtuese komunitare “Këshilli i komunitetit x” dhe “Ndërlidhësi 

i komunitetit x”. 

